
1 нче алып баручы.
Без үтә дә болгавыр, четерекле заманда яшибез. Тәрбия, әдәп-әхлак мәсьәләләре күпләребезне борчый. Олысы да, кечесе дә тәртипсез яшәү рәвеше алып бара. Дәүләт әхлакый күчәреннән ычкынып, әхлаксызлык упкынына тәгәрәмәсме? Чөнки әхлаксыз җәмгыятьнең киләчәге юк. 
2нче алып баручы.
Җәмгыятьнең нигезен халык тәшкил итә. Халык нинди – җәмгыять тә шундый. Аның нигезе булган гаилә, андагы әхлаклылык, ата-ана һәм бала мөнәсәбәте – болар барысы да бербөтен. Шуларның берсе генә дә тиешенчә булмаса, җәмгыять камил булмый. Бигрәк тә әхлаксыз җәмгыятьтә куркыныч, чөнки аның киләчәге юк.
1 нче алып баручы.
Хәерле көн! Бүгенге “Кара-каршы” тапшыруының темасы: “Әхлаклы җәмгыять төзүдә гаилә тәрбиясенең роле”.
Бүгенге тапшыруыбызның кунаклары белән таныштырып үтәм:
1. Ветеран укытучы Гарифуллина Фәүзия Вәгыйз кызы.
2. Түбән Мактама төбәгенең музей мөдире, Татарстанның атказанган мәдәният хезмәткәре Мәулетбаева Галиябану Әхмәтнур кызы.
3. Югары сыйныф укучылары.
2 нче алып баручы.
Зур-зур шәһәрләр салып, бихисап байлыклар туплап та җәмгыятьтә тәртип булмаса, боларның кирәге булмаячак. Ана кызны, ата улны санламаган җирдә байлыкның бәһасе түбән була. Әхлаксыз җәмгыятьне мин чыга алмаслык чытырманнарга тиңләр идем. 
1 нче алып баручы.
Җәмгыятьне әхлаксызлыктан саклап калу өчен нишләргә? Моннан чыгу юллары нинди? Сезнең фикерләрегезне тыңлап китик (Укучыларның җавабы тыңлана).
2 нче алып баручы.
Бала тәрбияләгәндә тел белән тәрбияләү өстенә үзеңнең шәхси үрнәгең белән дә тәрбияләргә,сүзең белән гаиләңне бер төрле алып барырга кирәк. Ә хәзер тормыш белән бәйле бер күренеш карап китәрбез (“Туган көн” сценка.)
Бу очракта Фәридә дөрес эшләгәнме? Әгәр ул әнисенең, әбисенең кадерен белмичә үссә, аны киләчәктә нәрсә көтә? (Укучыларның җавабы тыңлана)
1 нче алып баручы.
Кешенең әхлагы булмаса, ул үзе дә, аның тирә-янындагылары да бәхетсез була.
Сез ничек уйлыйсыз? Элек-электән гаиләдә өлкән кешеләргә карата нинди хөрмәт булган? (Укучыларның җавабы тыңлана)
2 нче алып баручы.
Минемчә, адәм баласы туган көннән башлап, ата-ана тәрбиясе алырга тиеш. Ризаэддин Фәхреддин дә үзенең “Тәрбияле хатын” хезмәтендә: “Дөньяга килгән сәгать белән балалар – тәрбиягә мохтаҗлардыр”, – ди. Шулай ук: “Бала чакта алынган тәрбияне соңыннан бөтен дөнья халкы да үзгәртә алмас”, – дип бик дөрес әйткән. Бала чагында алган тәрбияне балалар күп вакытта чәчләре агарганчы саклыйлар. Шулай булгач,тәрбияле бала үстерү өчен ана үзе тәрбияле булырга тиеш. Чиста-пөхтә, белемле, сабыр ана баласын үз үрнәгендә тәрбияли. Һичшиксез, мондый тәрбиянең җимеше татлы булачак.
1 нче алып баручы.
Тәрбияле ананың гына баласы тәрбияле була. Димәк, хатын-кыз – гаиләнең нигез терәге. Алай гына да түгел, хатын-кыз – бөтен бер милләтне тәрбияле итеп саклап калучы. Хатын-кыз үзенең килеш-килбәтенә, эш-гамәлләренә, кешеләр белән мөнәсәбәтенә игътибар иткән кебек, бала тәрбиясенә җитди карарга тиеш. Шулай булганда бер гаилә генә түгел, ә җәмгыять тә сау-сәләмәт, әхлаклы, төзек булачак.
2 нче алып баручы.
Бүгенге көндә барлык мәшәкатьләр хатын-кыз җилкәсенә төшә бара, гаепне кемнән яки нәрсәдән эзләргә? Бу сорауга ничек җавап бирерсез икән? (Укучыларның җавабы тыңлана)
1 нче алып баручы.
Мин сүземне Һ. Такташның шигъри юллары белән дәвам итәсем килә. 
Ана! Нинди бөек исем!
Нәрсә җитә ана булуга.
Хатын- кызның бөтен матурлыгы, 
Бөтен күрке ана булуда. 
2 нче алып баручы. 
Әни! Бердәнбер иң кадерле, хөрмәтле, якын кешебез ул безнең. Авырып китсәк тә, әни кочагына килеп сыенабыз. Тамагыбыз ачса да, әни каршына йөгереп киләбез. Берәрсе кыерсытса да, тизрәк әни янына ашыгабыз. Әни-безнең яклаучыбыз да, саклаучыбыз да! Барыр юлыбызны яктыртып торучы мәңге сүрелмәс кояшыбыз бит алар. Алар булган җирдә ризык бар, җылы бар. 
Минем уйлавымча, матурлык үрнәге ул – әниләр. Сез дә минем белән килешәсездер, дусларым. Әни изгелеген, әни назын, әни яратуын берни дә алыштыра алмый. 
1 нче алып баручы.
Ә мин “Матурлык нәрсә ул?” дигәндә, кешеләрнең эчке дөньясы, күңеле матур булырга тиеш дияр идем. Тышкы матурлык кына кешене бизәми, күңеле киң, яхшы булган кешеләргә күбрәк тартыласың. Татар әдәбиятында күпчелек әсәрләрдә шушы тема күтәрелә. Мисалга Ә. Еникинең “Матурлык” хикәясен китерер идем. 
“Салкын чишмә” көе яңгыраганда “Матурлык” хикәясеннән өзек тыңлау.
2 нче алып баручы.
Матурлык сүзен сез ничек аңлыйсыз? Монда нинди матурлык турында сүз бара? (Укучыларның җавабы тыңлана)
1 нче алып баручы.
“Тышкы матурлык белән масайма, эчке матурлык белән масай” дигән мәкальдә дә күпме хаклык бар. Минем фикеремчә, күңелең чиста, изге, теләкләрең яхшы булса, кеше һәрчак матур. Нинди мөлаем һәм бәхетле бу мөнәсәбәттән – тыштан караганда ямьсез, ә бөтен эчке дөньясы тоташ нур белән тулган матур, әйе, матур, бәхетле Ана . 
“Әниләр” турында шигыр тыңлап китү.
2 нче алып баручы. 
Гаилә тәрбиясендәге үзенчәлекле бер гамәл-өлкәннәрнең хәер-фатихасын алу. Ата-ана назын тоеп яшәү-зур бәхет ул. Баланың төп таянычы-аның әтисе-әнисе. Бала шуны тоеп үсә, үз ата-анасын хөрмәт итәргә өйрәнә. Әти-әниләребезнең хәер-фатихасыннан чыгарга безнең хакыбыз юк.
1 нче алып баручы. 
Шунсыз җирдә яшәү мөмкин түгел,
Шунсыз булмас иде безгә сан –
Туган көннән үлгәнчегә кадәр
Кирәк, әни, хәер-фатихаң.
2 нче алып баручы.
Хәер-фатиха дигән сүзнең мәгьнәсен ничек аңлыйсыз? Ни өчен әти-әнинең хәер-фатихасын алырга кирәк дип уйлыйсыз? (Укучыларның җавабы тыңлана)
1 нче алып баручы. 
Әти-әниләрегезнең хәер-фатихасын истә тотып, кешеләргә һәрчак шәфкатьле, мәрхәмәтле булыгыз, бер-берегезгә яхшылык кылыгыз.
Җирдә күпме кешеләргә 
Кирәк таяныч, терәк. 
Мәрхәмәтебез белән без 
Булыйк мәһабәтлерәк.
Ә хәзер сүзне ветеран укытучы Фәүзия Вәгыйз кызына бирәбез
2нче алып баручы.
Кешелек дөньясы 21гасырның тәүге ун елын төгәлләү алдында тора. Әйләнә-тирәбезгә күз салсак, соңгы гасыр эчендә тормышыбызның фән һәм техника өлкәсендә никадәр алга киткәнен күреп хәйран калырлык. Әмма, ни кызганыч тормышыбызның бәрәкәте, яме торган саен югала бара. Япь-яшь кызлар кулларына шешә, тәмәке тотып, ярым-шәрә урам гизә, кулдан-кулга күчеп мәхәббәт эзли. Ата-анасыннан калган йортны бүлешә алмыйча, бертуганнар дошманга әйләнә.
1нче алып баручы. 
Әйе, бер гасыр эчендә фәнни-техник яктан искиткеч югарылыкка күтәрелдек. Әмма рухи – әхлакый яктан моңача күрелмәгән түбәнлеккә тәгәрәдек. Бу хәлләр тоташ илебездә күзәтелгән кебек, безнең милләтебез өчен дә хас. Күпләр монда бүгенге икътисади хәлләрне, эшсезлекне сәбәп итәр. Әлбәттә, аларның да тәэсире зур,әмма нинди авыр елларда да халкыбыз өмет белән яшәгән, тырышкан, балаларына гыйлем, күркәм тәрбия бирү өчен көчен кызганмаган.
“Әниләр “турында җыр башкарыла.
2 нче алып баручы. 
Кешелек җәмгыятен һәрвакыт борчып килгән әхлак мәсьәләләре – намус, гаделлек, җирдә дөрес итеп яшәү, әти-әни һәм Ватан алдындагы изге бурычны үтәү кебек төшенчәләр мәңгелек, һәркем өчен уртак. Аларны үзеңдә булдыру өчен Кеше булу кирәк. 
1 нче алып баручы.
[bookmark: _GoBack]Бүгенге тапшыруда катнашкан барлык укучыларга,ветеран укытучы Фәүзия Вәгыйз кызына, Түбән Мактама музей мөдире Галиябану Әхмәтнур кызына рәхмәтебезне белдерәбез. Исән-сау булыгыз. Киләсе очрашуларга кадәр.
